
MINUTI

Il-Minuti tal-Laqgħa Nru. 11 li saret fis-7 ta’ Novembru 2018, ġew konfermati

KORRISPONDENZA

IĊ-CHAIRPERSON (Onor. Alex Muscat): Fis-seduta li għaddiet konna ntrabatna li se nikbtu lill-Planning Authority (PA) biex naraw fejn wasal il-proċess marbut mar-reviżjoni – kif proposta mill-Environment and Resources Authority (ERA) u kif endorsed minn dan il-Kumitat – dwar il-Fuel Stations Policy. Fil-fatt, is-Segretarja tal-Kumitat kitbtet lill-Executive Chairman tal-PA fit-12 ta’ Novembru fejn talbitu update ta’ fejn wasal il-proċess, u fis-16 ta’ Novembru rċeviet din ir-risposta mingħand is-Sur Johann Buttigieg:

“Ms Brincat
 
I refer to your email below. The objectives for the review of  the Policy were received on the 11th May 2018. A Technical Team was set up between the PA, ERA and REWS.  On the 26th June, the objectives were issued for public consultation for a period of 3 weeks. Comments were received from Ramblers Association, Moviment Graffiti, Flimkien Għal Ambjent Aħjar, GRTU, and a private individual. On the 14th August, the first draft was circulated to the relevant Authorities. These included AAC, OHSA, CPD, EWA, TM and Environmental Health. Comments were received by ERA, EWA and the AAC. CPD requested an extension of time to submit their comments after a meeting held with the technical committee.
 
A finalised version has been referred to the Executive Chairman last week and will be discussed next Tuesday, following which the revised policy will be issued for public consultation for 6 weeks. Following this period, the Executive Council will review the submissions and a final opinion will be referred to the Minister for his endorsement. Should any major changes from the draft policy take place, another public consultation process will be initiated.”.

Jiġifieri permezz ta’ din l-email qegħdin niġu mgħarrfa li wara li l-ERA għamlet ir-rakkmandazzjonijiet tagħha u dawn għaddew għand il-PA, il-proċess mexa ġmielu, b’mod partikolari waqt is-sajf li għadda, u jidher li hija qrib li tiġi ppubblikata policy ġdida għall-konsultazzjoni pubblika. 

Nistgħu issa ngħaddu għall-item li għandna fuq l-aġenda llum.





































DISKUSSJONI ĠENERALI DWAR IR-RAPPORT MAĦRUĠ MILL-AWTORITÀ TAL-AMBJENT U R-RIŻORSI INTITOLAT “STATE OF THE ENVIRONMENT REPORT 2018” (KONT.)

IĊ-CHAIRPERSON:  Għal din id-diskussjoni l-Membri tal-Kumitat ġew mitluba jagħmlu l-mistoqsijiet tagħhom minn qabel dwar is-suġġett. Naf li l-Onor. Farrugia bagħat xi mistoqsijiet – u ta’ dan jien nirringrazzjah – u peress li kien hemm numru minnhom li ma kenux neċessarjament marbuta mal-iState of the Environment Report, jien deherli li kelli nieħu l-libertà li niċċirkolahom lil awtoritajiet u dipartimenti oħrajn, biex jekk iridu jagħtu l-input tagħhom, ikunu jistgħu jagħmlu dan. Dawn il-mistoqsijiet intbagħtu wkoll lill-ERA, li min-naħa tagħhom se jagħtu r-risposti dwarhom. Preżenti hawn ukoll il-Kummissarju għall-Ambjent tal-Ombudsman, għax l-Uffiċċju tal-Ombudsman ukoll kien ta l-opinjoni tiegħu dwar dan ir-rapport, u aktar tard se nistiednu wkoll sabiex jgħidilna x’kienet ir-reazzjoni tiegħu għal dan ir-rapport. 

Ngħaddi mal-ewwel sabiex nistieden lir-rappreżentanti tal-ERA jersqu mal-mejda ħalli jibdew jirrispondu l-mistoqsijiet li saru mill-Onor. Farrugia.

ONOR. GODFREY FARRUGIA:  Xtaqt nagħmel kjarifika żgħira min-naħa tiegħi. Dan ir-rapport huwa sal-2015, però jien għamilt mistoqsijiet dwar l-2018, u għamilt hekk għax l-aħħar kapitlu huwa forward looking tal-istess rapport.

IL-PROF. VICTOR AXIAK (Chairman, Awtorità għall-Ambjent u r-Riżorsi): Jien rajt id-domandi dalgħodu u kellna ċans niddiskutuhom xi ftit. Naturalment se nippruvaw nirrispondu dawn, u mistoqsijiet oħra, bl-aħjar mod li nistgħu.

L-ewwel domanda hija dwar it-tibdil fil-klima u tistaqsi x’inhi l-influwenza tal-ERA fuq ministeri oħra biex nilħqu l-miri tal-Unjoni Ewropea fejn għandhom x’jaqsmu l-impatti. Kif nafu, l-impatti tat-tibdil tal-klima jistgħu jkunu diżastrużi għal ħafna pajjiżi, u għandhom ċerti impatti fuq Malta wkoll.

IĊ-CHAIRPERSON: Is-Sinj. Cordina Borg.

IS-SINJ. CLAIRE CORDINA BORG (Manager, Awtorità għall-Ambjent u r-Riżorsi):  Rigward l-influwenza tal-ERA nista’ ngħid li din hija kemm fuq punt strateġiku ta’ policy, kif ukoll fuq punt operational.  Aħna għandha struttura bl-isem ta’ “The Environment Policy Integration Process”, fejn il-policies tal-Gvern li jiġu mtella’ fuq il-public consultation website tal-Gvern stess, jew inkella dawk li jiġu tabled quddiemna direttament, nevalwawhom mill-aspett ambjentali biex naraw li d-direzzjoni li qed tieħu dik il-policy ma tkunx ta’ xkiel għall-ambjent u għall-implimentazzjoni biex nilħqu l-miri għal kull settur ambjentali. In short, we green the policy. Barra mill-aspett ta’ policy level, hemm ukoll l-aspetti iktar operational. Hemm il-permitting process, fejn il-Permitting Unit jara li dawk l-operations li jaqgħu taħt ċerti regoli, li allura jaqgħu taħt l-arm reach tal-ERA, jiġu evalwati u joperaw the best available techniques biex jiżguraw li l-impatt ambjentali tagħhom jitnaqqas. Dan ovvjament jinkludi l-impatt fuq il-klima. Hemm ukoll l-Environment Impact Assessment (EIA) process, fejn jiġu evalwati wkoll il-proposti tal-iżvilupp ta’ ċerti tipi ta’ żvilupp li jaqgħu taħt dan ir-regolament. Riċentament, ir-regolament tal-EIA ġie rivedut biex jinkludi wkoll l-aspetti tal-klima. Jiġifieri l-feedback li tagħti l-ERA fuq ċerti proposti li jista’ jkun li jikkontribwixxu għal dan l-aspett, jiġu wkoll riveduti mil-lat ta’ klima.

IL-PERIT MICHELLE PICCININO (Direttur, Awtorità għall-Ambjent u r-Riżorsi):  It-tieni mistoqsija kienet tirrigwarda żoni semi-industrijali li għandhom ċertu impatt fuq ir-residenti. Saret riferenza wkoll għad-diskussjonijiet li kienu tqajmu f’dan il-Kumitat fuq iż-żona ta’ Ħal Mula, Ħaż-Żebbuġ, u tal-Ħandaq.  Irrid ngħid li mill-permessi li jinħarġu mill-Awtorità, f’ċirkostanzi fejn għandek faċilità industrijali li taf toħloq ċertu inkonvenjent lir-residenti, issir klawsola li tħeġġeġ li jitwaqqaf kumitat li jkun iservi ta’ pont bejn l-Awtorità u ħafna drabi l-kunsill lokali, in-nies, ir-residenti, jew xi pressure groups tal-post. Pereżempju, fil-kuntest ta’ Ħaż-Żebbuġ, kien hemm anke l-Pulizija nvoluti, flimkien ma’ entitajiet oħrajn. L-għan ta’ dawn il-kumitati huwa li apparti l-moniteraġġ li l-Awtorità tkun obbligata li tagħmel fiċ-ċirkostanzi ta’ ċerti permessi industrijali, ikun hemm pont bejn l-Awtorità u r-residenti. Jekk, pereżempju, inħarsu lejn il-każ tal-Freeport, u anke fil-każijiet ta’ industrija żgħira, naraw li l-inkonvenjent ma jkunx wisq li tista’ tirregolah b’xi miżura li tista’ tinħareġ fil-permess, imma iktar bi djalogu mal-operaturi. Allura l-kumitati qed joffru din il-pjattaforma ta’ pont bejn l-operaturi u r-residenti. Għar-rigward tal-mistoqsija speċifika rrid ngħid li m’hemmx xi unit speċifiku fi ħdan l-Awtorità li jagħmel dan,  però ovvjament in-nies l-iktar involuti huma min-naħa tal-unit li joħroġ il-permessi u l-unit involut fil-moniteraġġ tal-istess permessi. Għalina però huwa ħafna importanti li nkunu qed niddiskutu b’mod dirett mal-operatur u man-nies tal-lokal u mal-kunsill lokali. F’ħafna ċirkostanzi, bħal fil-każ tal-Freeport, naħseb li l-kumitat għamel differenza, filwaqt li fil-każ ta’ Ħal Mula ma tantx kien effettiv, u r-raġuni li ngħatajt kienet li r-residenti sabu diffikultà jippuntaw subgħajhom lejn industrija speċifika. Dik ippruvajna nissorvolawha billi għednilhom li jekk ma riedux jinkixfu waqt il-kumitat, setgħu jagħmlu r-rapport tagħhom lill-Pulizija, u l-Pulizija imbagħad tiġi għandna. Notwithstanding dik il-problema – la ma jkunx hemm il-koperazzjnoni tan-nies involuti, allura anke għall-Awtorità jkun diffiċli biex tagħmel sforz għal bridging – il-moniteraġġ li hija dovuta tagħmel l-Awtorità baqgħet tagħmlu f’dawn iż-żoni u fejn ikun hemm issues, l-ewwel pass li jittieħed huwa li navviċinaw lill-operaturi biex idaħħlu ċerti miżuri. 

Bħala Awtorità, f’din l-aħħar sena, anke mill-esperjenza li qed niggwadanjaw, bdejna  nħarsu lejn gwidi u anke lejn reviżjoni tat-terms of reference ta’ ċerti studji li jintalbu. Pereżempju, fil-każ tal-emissjonijiet mill-industrija, li jew jeffettwaw l-arja, jew jeffettwaw il-ħoss, qed nirrevedu t-terms of reference biex l-istudju jkollu iktar valur. Mhux neċessarjament ikun jikkwalifika għal studju ta’ EIA, imma f’ċerti ċirkostanzi, fejn jista’ jagħti l-kas li jkun hemm impatt fuq dik il-ħaġa speċifika, pereżempju l-ħoss, jista’ jkun li jintalab studju speċifiku.

IL-PROF. VICTOR AXIAK: Ma nafx jekk tridux inkomplu nduru l-mistoqsijiet waħda waħda, jew inkella jekk tridux nagħqdu t-temi.  

ONOR. GODFREY FARRUGIA: Rigward ir-risposta għall-ewwel domanda, fhimtek, però għar-rigward tat-tieni risposta ngħidlek li hemm baħar jaqsam bejn il-policy u l-implimentazzjoni tagħha, b’mod partikolari meta nafu li f’pajjiżna, meta niġu għall-infurzar aħna dgħajfin. Irridu nifhmu li filwaqt li l-ħaddiema ta’ dawn l-intrapriżi għandhom l-Occupational Health and Safety Authority (OHSA)  għand min imorru, u jistgħu anke jirrappurtaw lill-imgħallem tagħhom, il-familji li jgħixu f’dawn iż-żoni m’għandhomx fejn imorru, m’hemmx point of reference. Il-kumitat huwa pubbliku u l-maġġoranza tal-familji forsi jħossuha diffiċli biex jesprimu fehemthom hemmhekk. Għalhekk, filwaqt li naprezza dak li qed tagħmel ERA fejn jidħol bridging the gap għax hija xi ħaġa tajba u innovattiva u hekk għandna nimxu, naħseb li għandu jkun hemm reference desk fl-istess Awtorità għand min ikunu jistgħu jirrikorru dawn in-nies. 

IL-PROF. VICTOR AXIAK: Fil-fatt jiġu. Din il-biċċa xogħol tkellimna dwarha dalgħodu u ssemma wkoll il-fatt ta’ kemm jiġu nies direttament għandna.

ONOR. GODFREY FARRUGIA: Tajjeb, nieħu pjaċir. 

IS-SINJ. AIMEE BRINCAT (Deputat Direttur, Awtorità għall-Ambjent u r-Riżorsi): Jien kont nirrappreżenta lill-ERA fil-kumitat li twaqqaf rigward Ħal Mula. Kif qalet il-Perit Piccinino...

ONOR. GODFREY FARRUGIA: Il-kumitat għadu jiltaqa’?

IS-SINJ. AIMEE BRINCAT: Safejn nafu aħna għadu jiltaqa’.

ONOR. GODFREY FARRUGIA: Imma ilu ma jiltaqa’.

IS-SINJ. AIMEE BRINCAT: L-aħħar darba li ltaqa’ kien f’Marzu ta’ din is-sena. Fil-fatt, min-naħa tagħna għamilna rakkmandazzjoni biex xogħol il-kumitat ikun iktar strutturat b’mod prammatiku, ħalli jkun hemm delivery tax-xogħol ta’ dan il-kumitat u mhux ikun fl-arja. Huwa importanti li wieħed jisma’ l-ilmenti, però huwa aktar importanti li nsolvuhom. Sfortunatament kien qed jirriżulta li kien hemm istanzi fejn qisna qed nitkellmu fuq ilment li ħadd ma jaf x’inhu. Ikun hemm ilmenti ta’ diversi tipi, primarjament dwar traffiku, nuqqas ta’ infurzar, l-aċċess tal-post, storbju, eċċ. Ikun hemm ukoll issues li huma orizzontali ma’ awtoritajiet oħrajn, bħal nuqqas ta’ osservanza tal-liġi tal-ippjanar u nuqqas ta’ osservanza tal-liġijiet ambjentali. Minħabba f’hekk ERA ssuġġeriet li iktar milli l-awtoritajiet imorru huma fil-kumitat u jibdew jimxu b’mod sporadiku fuq l-issues, ikunu r-residenti li jgħidulna x’inhuma l-issues li l-aktar qegħdin jeffettwawhom. S’issa ma jirriżultalix li kien hemm din it-tip ta’ identifikazzjoni, u nixtieq li dan il-kumment jittieħed bis-serjetà, anke mill-kumitat, sabiex dan ikun post fejn fih dawn l-issues jitressqu ‘l quddiem u nirriżolvuhom. Nista’ ngħid li għandna working relationship tajba ħafna mal-entitajiet kollha li kien hemm madwar il-mejda, inkluż mal-Pulizija tad-distrett li ġieli jkunu huma, li mingħajr ħafna daqq ta’ trombi, meta jkun hemm ilment mir-residenti, ikellmuna b’mod dirett ħalli nkunu nistgħu nsolvuhom.

IL-PROF. VICTOR AXIAK: Kien hemm diversi okkażjonijiet fejn ir-residenti ressqu lejn l-ERA b’mod dirett.

IS-SINJ. AIMEE BRINCAT:  Iva, kien hemm okkażjonijiet bħal dawn, u kollha jafu li l-bieb huwa miftuħ, jiġifieri lanqas hemm għalfejn ħafna formalitajiet. L-ilment jista’ jidħol anke fuq biċċa karta, għax se jittieħed bis-serjetà u se jiġi nvestigat.
ONOR. GODFREY FARRUGIA: Grazzi. Irrid niġbdilkom l-attenzjoni għall-fatt li se jsir żvilupp industrijali ernormi fil-biċċa art battala bejn fejn qabel kien hemm il-Public Works, sal-kumplament tan-naħa l-oħra tat-triq. Wisq probabbli se tirċievu applikazzjoni through l-PA. 

IĊ-CHAIRPERSON: Ngħaddu għall-mistoqsija li jmiss.

IL-PROF. VICTOR AXIAK: Tkellimna fuq compliance and enforcement u l-akwakultura naturalment tidħol ħafna f’dan, speċjalment wara s-sajf li kellna. Aħna, bħala ERA, dejjem ħassejna l-bżonn li ntejbu u nsaħħu l-operat tagħna fejn għandu x’jaqsam ma’ moniteraġġ, konformità, u nfurzar. Dan għamilnih billi anke waqqafna direttorat ġdid, li ilu jaħdem biss ftit xhur, u għandna direttur li ġie appuntat speċifikament għal hekk. Barra minn hekk, l-infurzar, bħal kwalunkwe ħaġ’oħra, cuts across the board,  u għalhekk huwa importanti ħafna li d-direttorati jitkellmu flimkien. Nista’ ngħidilkom li kull nhar t’Erbgħa, in-nofs ta’ nhar ta’ filgħodu jintuża biex id-direttorat tal-compliance u d-direttorat tal-ambjent jitkellmu flimkien sabiex isolvu problemi partikolari u speċifiċi. 

Fuq l-akwakultura nistgħu ngħidu li ħadna diversi inizjattivi, bħal pereżempju, ġegħelna operaturi jużaw ċertu makkinarju li qabel ma kellhomx. Imma ħa nħalli f’idejn il-Perit Piccinino biex tagħtikom aktar dettalji speċifiċi.

IL-PERIT MICHELLE PICCININO: L-ewwel nett l-Awtorità investiet anke bi ftehim mal-Armed Forces of Malta (AFM) biex tkun tista’ toħroġ tagħmel moniteraġġ f’dawn iż-żoni ‘l barra mill-kosta. Naħseb li this has been a first anke...

IL-PROF. VICTOR AXIAK:  Jiġifieri m’aħniex qegħdin nitkellmu dwar desk study, imma qegħdin noħorġu hemm barra.

IL-PERIT MICHELLE PICCININO: ...għall-Awtorità, u ċioè li tkun taf eżattament x’inhu għaddej hemm barra mill-aspett ambjentali. Ovvjament, hemm ukoll id-Department of Fisheries li jagħmel il-moniteraġġ mill-aspett ta’ fisheries u akwakultura per sè. Ittieħdu diversi azzjonijiet, inġibdu anke garanziji, u kien hemm multi li ġew imposti fuq l-operaturi. L-operaturi investew f’tagħmir ġdid biex kemm jista’ jkun jeliminaw l-impatt fuq l-ibħra tagħna, and notwithstanding ċerti mpressjonijiet, kien irreġistrat titjib fil-mod ta’ kif qed joperaw dawn l-individwi.

IĊ-CHAIRPERSON: Il-mistoqsija li jmiss, li hija rigward il-Fuel Stations Policy, naħseb li diġà ngħatat ir-risposta għaliha b’kumbinazzjoni waqt li kont qed insemmi l-korrispondenza, u għalhekk nistgħu ngħaddu għall-mistoqsija li jmiss.

IL-PROF. VICTOR AXIAK: Id-domanda hija dwar xi pjanijiet hemm biex il-liġi li tħares l-obbligi u d-dmirijiet tal-ERA tinbidel ħalli l-ambjent ikollu l-istess saħħa daqs l-ippjanar tal-iżvilupp. Fil-fatt, il-Kummissarju għall-Ambjent u l-Iżvilupp fl-Uffiċċju tal-Ombudsman tkellem ukoll u ta s-suġġerimenti tiegħu dwar dan fl-aħħar laqgħa ta’ dan il-Kumitat. Għal dak li jirrigwarda l-ERA nista’ ngħid li l-Awtorità, minn mindu twaqqfet, kienet konxja minn din l-issue ta’ żvilupp u ambjent, u għamlet ukoll l-istudji tagħha fejn rat kif sejrin id-deċiżjonijiet fuq l-iżvilupp vis-à-vis l-ambjent. Għamilna rapporti dettaljati u rakkmandazzjonijiet u għaddejnihom lill-Ministru, jiġifieri ma bqajniex b’idejna fuq żaqqna, imma mill-ewwel ippruvajna nidentifikaw x’jista’ jsir. Hemm ċerti suġġerimenti dwar x’jista’ jsir fuq l-ODZ, però aħna għamilna wkoll rakkmandazzjonijiet oħrajn, li qegħdin jiġu kkunsidrati.
 
ONOR. GODFREY FARRUGIA: Jiddependi mir-rieda politika. 

IĊ-CHAIRPERSON: Ngħaddu għad-domanda li jmiss.

IS-SINJ. CLAIRE CORDINA BORG:  Din il-mistoqsija tagħmel riferenza għall-modal shift u allura għall-aspett tat-traffiku. Din hija remit ta’ entitajiet varji, inkluż Transport Malta (TM) u ERA. Jien se nitkellem fuq il-kollaborazzjoni li qed tagħmel l-ERA ma’ dawn l-entitajiet. L-ERA, taħt ir-remit tagħha għandna l-iżvilupp ta’ pjanijiet ta’ azzjoni biex nikkontrollaw l-emissjonijiet, u dawn jinsabu għaddejjin. Aħna wkoll nippresjedu l-E-Cars Committee, u allura qegħdin naħdmu dirett ma’ TM anke fejn jidħlu aspetti oħra ta’ trasport. Dak huwa fejn mexjin mill-aspett ta’ policy. Rigward x’qed nagħmlu on the ground nista’ ngħid li aħna tal-fehema soda li fejn tidħol l-edukazzjoni huwa importanti li ninvestu anke fit-tfal, li ġieli jġiegħlu lill-ġenituri tagħhom u lin-nies ta’ madwarhom jagħmlu deċiżjonijiet aħjar fejn jidħol l-ambjent. F’binja mhux ‘il bogħod minn hawnhekk hemm esibizzjoni ta’ posters, li saret bil-kontribuzzjoni tat-tfal, rigward l-arja u t-tniġġis tagħha. Qegħdin nikkolaboraw ukoll ma’ Żigużajg fuq dan l-aspett u s-sena d-dieħla se ninvolvu wkoll riżultati ta’ testijiet li se nibdew nagħmlu din is-sena f’25 skola biex nevalwaw il-kwalità tal-arja madwar dawn l-iskejjel. Dan huwa citizen science initiative, fejn iċ-ċittadin li mhux xjentist jinvolvi ruħu fix-xjenza sabiex jikkontribwixxi għal data li għandha x’taqsam mal-ambjent u anke mas-saħħa. L-għan aħħari ta’ dan il-proġett huwa sabiex l-istudenti jifhmu li d-deċiżjoni li huma jieħdu rigward il-mezz tat-trasport li bih jaslu l-iskola, ikollu effett fuq l-ambjent ta’ madwar l-iskola tagħhom, u allura anke fuq saħħithom. 

ONOR. GODFREY FARRUGIA: Ikollkom kuntatt mal-Ministeru għall-Enerġija f’dan ir-rigward?

Il-PERIT MICHELLE PICCININO: Għar-rigward ta’ enerġija naħseb li l-ikbar bidla li kellha ssir, u ċioè il-qalba mill-heavy fuel oil, issa saret.  Fil-verità, at this point in time, l-inkwiet tal-Awtorità fejn tidħol il-kwalità tal-arja idur ħafna mat-trasport.

IĊ-CHAIRPERSON: Dan joħroġ ukoll mill-istess rapport. 

IL-PERIT MICHELLE PICCININO:  Hekk hu. Għal dak li jirrigwarda enerġija, fejn nistgħu aħna nikkollaboraw anke mal-aġenzija tal-enerġija u tal-ilma għal dak li għandu x’jaqsam ma’ proposti għal renewable energy.  Fejn ikollna ċans, kemm bħala parti mill-input tagħna fil-policies tal-entitajiet differenti – għax irwol importanti li l-Awtorità tatu iktar importanza u saħħa hija li nipprovdu feedback kważi fuq kull policy li joħorġu l-entitajiet governattivi –... 

IL-PROF. VICTOR AXIAK: Mhux neċessarjament dawk li direttament għandhom x’jaqsmu mal-ambjent, anzi.

IL-PERIT MICHELLE PICCININO:  Eżattament. Aħna nħarsu lejn il-policies ta’ ministeri u entitajiet oħrajn u nagħtu l-input tagħna so that we green these policies as much as possible, għax finalment l-ambjent huwa a very horizontal subject u cross cutting ma’ diversi ministeri u kulħadd għandu rwol, inkluż anke l-Ministeru għall-Enerġija. Fejn inkunu nistgħu, anke fi proġetti fejn inkunu qegħdin nagħtu l-input tagħna, inħarsu lejn dan l-aspett. Kif semmiet tajjeb Claire fil-bidu, l-istudji li jsiru, speċjalment l-EIA, jagħmlu enfasi fuq l-aspect of renewable energy. Kemm jista’ ikun, fil-fergħat kollha, għalkemm forsi r-remit mhuwiex għand l-Awtorità, fejn hemm lok li l-Awtorità tagħti dak l-input, qegħdin nippruvaw nagħtuh. 

ONOR. GODFREY FARRUGIA: Punt li naħseb ta’ spiss ninsew, imma li inti, Perit Piccinino, semmejtu direttament, huwa li minkejja l-fatt li bdilna l-fuel li bih taħdem il-power station u allura naqsu l-emissjonijiet, il-fuel li nużaw għall-vetturi huwa mpurtat minn entità waħda. 
IĊ-CHAIRPERSON: Minn numru ta’ entitajiet.

ONOR. GODFREY FARRUGIA: Imma ma nistgħux ngħidu li fis-suq għandna kompetizzjoni fit-tip ta’ fuel li nużaw. Fuel li għandu x’jaqsam mal-petrol, li ilu fis-suq għal dawn l-aħħar 20 sena, u li minkejja sforzi qatt m’għadu daħal f’Malta huwa l-E10 li huwa taħlita bejn ethanol u l-petrol li minħabba fih l-emissjonijiet tat-traffiku jonqos drastikament. Jekk intom bħala ERA tagħmlu dan is-suġġeriment lill-Ministeru għall-Enerġija tagħmel differenza, għax jekk ngħidha jien jeħduha with a pinch of political connotation. Naħseb li tkun ħaġa tajba mhux biss għal saħħitna, imma anke għall-pajjiż. 

IL-PERIT MICHELLE PICCININO: Fuq dan is-suġġett riċentement kellna domanda li aħna qegħdin inħarsu lejha aktar fid-dettall għax ovvjament kull tip ta’ fuel ikollu xi impatt, fuq naħa jew fuq oħra. Jiġifieri qegħdin jiġu evalwati, u forsi l-kollega tiegħi Mark jista’ jispjega għax huwa kien il-persuna nvoluta.

IĊ-CHAIRPERSON: Is-Sur Mark Scerri.

IS-SUR MARK SCERRI (Senior Official, Awtorità għall-Ambjent u r-Riżorsi): Mill-perspettiva tal-kwalità tal-arja, mhux mill-perspettiva ta’ tibdil fil-klima, qabel ma jkollna ċ-ċertezza li t-taħlita tal-bioethanol mal-fuel mhijiex se teffettwa b’mod negattiv l-emissjonijiet – u issa nispjega fuq fuq kif tista’ taffettwa  b’mod negattiv l-emissjonijiet – huwa diffiċli li noħorġu nitkellmu b’mod favorevoli għall-introduzzjoni tal-E10.

ONOR. GODFREY FARRUGIA: Imma r-riċerka ilha magħna 20 sena. 

IS-SUR MARK SCERRI: Però hemm nuqqas ta’ studji, speċjalment fl-Ewropa. Meta tħallat l-ethanol, li jiżvinta iktar malajr mill-petrol, mal-petrol u żżidlu l-kapaċità tiegħu li jiżvinta, inkunu qegħdin nagħmlu iktar ħsara milli ġid għax inkunu qegħdin inżidu l-ammont ta’ dawk li nsejħulhom fugitive emissions tal-volatile organic compounds mill-petrol stess. 

ONOR. GODFREY FARRUGIA: Imma din bħall-iskadenza ta’ mediċina; għandha t-terminu tagħha sa meta tista’ tużaha, u jekk tiżvinta ma tkunx tajba. 
IL-PROF. VICTOR AXIAK: Tiżvinta jiġifieri tevapora.

IS-SUR MARK SCERRI: Jiġifieri jekk se żżid il-kapaċità tal-fuel li jevapora, speċjalment fil-klima tagħna, inkunu qegħdin nintroduċu...

IĊ-CHAIRPERSON: Jekk tippermettili kollega, biex nuża l-istess analogija tal-mediċina, din hija tip ta’ mediċina li sal-lum għadna m’aħniex ċerti kemm hija effettiva. 

IS-SUR MARK SCERRI: Speċjalment għall-klima tagħna and considering the age of our vehicle fleet. 

IL-PROF. VICTOR AXIAK: M’aħniex qegħdin ngħidu li huwa ħażin, imma....

ONOR. GODFREY FARRUGIA: F’pajjiżi oħra fejn intuża għamel kambjament f’dawk li huma emissjonijiet, però dan il-fattur tal-klima  ma ħsibtx fih. 

IL-PROF. VICTOR AXIAK: Ħalli nagħmilha sempliċistika; ir-riħa li nxommu meta mmorru f’petrol station, b’dan it-tip ta’ fuel nistgħu nxommuha iktar. 

IS-SUR MARK SCERRI: Naf bi studju tal-Joint Research Centre (JRC), però ovvjament ċerti issues għadhom ma ġewx kjarifikati sew. 

IĊ-CHAIRPERSON: Ngħaddu għall-mistoqsija li jmiss li hija dwar il-ħitan tas-sejjiegħ.

IS-SINJ. CLAIRE CORDINA BORG: Din il-mistoqsija qiegħda tagħmel riferenza għall-preżenza ta’ dawn il-ħitan fil-kampanja. Irrid ngħid li d-deċiżjoni aħħarija ta’ jekk jitlax ħajt tas-sejjiegħ jew le fil-kampanja hija tal-PA, però meta l-ERA tiġi biex tevalwa dawn il-proposti, tarahom mill-aspett ambjentali u tinsisti li ma jkunux precasts. Jiġifieri min-naħa tal-Awtorità l-kontribut tagħha tkun qiegħda tagħmlu b’dan il-mod. 

ONOR. GODFREY FARRUGIA: Li ridt ngħid jien huwa li hemm modal shift ġdida fejn kollox qiegħed isir precast u  m’aħniex qegħdin inwaqqfuha.  Barra minn hekk...

IĊ-CHAIRPERSON: Naħseb biex inkunu ġusti, din il-mistoqsija aħjar nidderiġuha lill-Awtorità tal-Ippjanar.

ONOR. GODFREY FARRUGIA: Precast jiġifieri jkollok il-ġebel imwaħħal fil-konkos minflok rubble wall kif suppost. 

ONOR. CLINT CAMILLERI (Segretarju Parlamentari għall-Biedja, Sajd u Drittijiet tal-Annimali):  Safejn naf jien – jekk m’iniex korrett nitlobkom tikkoreġuni – mhuwiex permess li tagħmel ħajt tas-sejjiegħ bil-konkos u twaħħal miegħu. Li huwa permessibbli, anke skont ir-rural policy, huwa li tuża ġebel tas-sejjiegħ li jista’ ikun fih ir-recycled franca li jkun impoġġi bis-sengħa kif suppost. Jiġifieri jekk hemm ħitan bil-konkos ma naħsibx li saru bil-permess.

IĊ-CHAIRPERSON: Naħseb iktar hija kwestjoni ta’ infurzar. 

ONOR. GODFREY FARRUGIA: Li qed jiġri hu li l-ħitan tas-sejjiegħ fil-kampanja qegħdin ngħolluhom iktar milli kienu qabel u meta wieħed imur jimxi tispiċċa jimxi ġo sqaq bejn żewġ ħitan kbar. 

ONOR. CLINT CAMILLERI: Jien kont naħdem f’dan il-qasam u naf li l-għoli ta’ ħajt tas-sejjiegħ jista’ ikun ta’ 1.2 metri mill-ogħla livell tal-għalqa.

ONOR. GODFREY FARRUGIA: Imma m’hemmx infurzar.

ONOR. CLINT CAMILLERI: Jekk ikun aktar għoli minn hekk, ikun jew għax fl-antik kien hekk u għaldaqstant setgħu jżommuh b’dak l-għoli, jew inkella huwa llegali. 

IĊ-CHAIRPERSON: Iż-żewġ mistoqsijiet li jmiss huma dwar l-ilma tal-pjan, sintendi marbuta ma’ dak li hemm fir-rapport, li naf li hemm kapitli sħaħ marbutin mal-ilma.

ONOR. GODFREY FARRUGIA: Qegħdin nitkellmu dwar l-ilma tal-pjan u l-ispazju għal fuq nett.

IL-PROF. VICTOR AXIAK: Li nista’ ngħid hu li fl-iState of the Environment Report ma nitkellmux dwar public domain u mhuwiex suġġeriment li joħroġ minn hemmhekk. Inċidentalment ir-rapport ma kienx maħsub li jagħmel suġġerimenti u rakkmandazzjonijiet...

ONOR. GODFREY FARRUGIA: Il-liġi lanqas kienet teżisti fl-2015.

IL-PROF. VICTOR AXIAK: Imma ridt nispeċifika li ma kienx il-lok fejn nagħmlu rakkmandazzjonijiet, però minkejja dan, hija xi ħaġa li nistgħu ninvestigawha.

IĊ-CHAIRPERSON: Infakkar lill-kollega li mil-laqgħat estensivi li kellna marbutin mal-public domain ħareġ li skont il-liġi kif għaddiet minn dan il-Parlament, dak li huwa fid-demanju pubbliku jsir extra commercium, jiġifieri ma jistax isir kummerċ fih. Jekk qed jiġi ssuġġerit li l-ispazju tal-ajru ta’ Malta jiġi ddikjarat bħala public domain u allura extra commercium, qegħdin ngħidu li s-settur tal-avjazzjoni f’pajjiżna rridu niddevjawh minn fuq pajjiżna. Jiġifieri naħseb  li hemm rammifikazzjonijiet  legali  li wieħed irid jikkunsidra.

ONOR. GODFREY FARRUGIA: Jien m’iniex qed ngħid li taqbad u tgħid li kullimkien l-ispazju minn 11-il sular ‘il fuq huwa public domain, imma jistgħu jiġu mposti regoli fejn meta jkun hemm, pereżempju, green belt, fit-trufijiet tiegħu ma jitlax torri, għax ikun parti mill-public domain tal-landscape tal-pjanura tal-pajesaġġ Malti. L-istess ħaġa fir-rigward tal-underground water, l-ilma tal-pjan huwa wirt komuni tagħna lkoll, u kif nafu, isir abbuż minnu u nafu xi problema għandna. Jiġifieri l-fatt li jiġi ddikjarat demanju pubbliku tkun qiegħed kważi tagħtih persona legali.  Jien lanqas qed ngħid li jkun rikonoxxut kostituzzjonalment, kif għamlu ċerti pajjiżi, imma almenu nkunu l-kustodji  tiegħu. U x’hemm isbaħ milli l-ERA tkun il-kustodju tal-ilma tal-pjan?

IĊ-CHAIRPERSON: Il-mistoqsija li jmiss hija marbuta mal-iskart.  Naf li r-rapport jiffoka ħafna fuq skart u nista’ ngħid li huwa l-iktar fejn qed ikun kritiku. Hawnhekk nixtieq nistieden lill-Kummissarju għall-Ambjent fl-Uffiċċju tal-Ombudsman, li jinsab preżenti, sabiex jingħaqad magħna fuq il-mejda u aktar tard jagħti wkoll il-veduti tiegħu dwar ir-rapport. 

IL-PERIT MICHELLE PICCININO: Qabel immur għall-mistoqsijiet dwar l-iskart xtaqt nerġa’ immur lura fejn jidħol l-ilma u forsi l-affarijiet li ħafna drabi n-nies jeħduhom for granted. 

Fil-bidu tal-Att li bih ġiet imwaqqfa l-Awtorità, hemm artikli li għalkemm mhumiex inforzabbli, huma dawk li aħna nsejħu duty of care, jiġifieri li qegħdin ipoġġu l-onus fuq il-Gvern, fuq l-entità u fuq l-individwu, jiġifieri d-dover li kulħadd għandu li jieħu ħsieb l-ambjent. Dawn huma artikli pjuttost ġenerali tad-dover ta’ kull persuna li tieħu ħsieb l-ambjent għax huwa impossibbli li l-Awtorità tkun hi l-unika waħda li tissalvagwarda l-ambjent. Fejn jidħlu l-ilma u l-arja – żgur m’iniex il-persuna addattata li niddiskuti jekk għandhomx ikunu kkunsidrati bħala public domain jew le – l-intenzjoni kemm tal-Att innifsu, kif ukoll tal-liġijiet Ewropej u internazzjonali fejn jidħlu direttivi, hija li l-pajjiż jieħu ħsieb dan il-wirt għax mhuwiex wirt tagħna, imma ta’ dawk li ġejjin warajna. Jiġifieri l-intenzjoni li nħarsu lejn l-ilma u l-arja huwa f’dak ir-rigward. L-Awtorità għandha l-istazzjonijiet biex bihom tkejjel il-kwalità tal-arja proprju to keep tabs fuq kif il-ħajja li qegħdin ngħixu llum fuq din il-gżira qed teffettwa l-kwalità tal-arja li minnha rridu ngħixu aħna wkoll. Jiġifieri to a certain extent we are safeguarding l-arja aktar mill-ilma. 

Xtaqt insemmi b’mod indirett il-pożizzjonijiet li l-Awtorità tieħu, anke fejn jidħlu applikazzjonijiet ta’ żvilupp. L-Awtorità toġġezzjona għal żvilupp f’ODZ mhux sempliċement għax tkun qed tittieħed biċċa art oħra għall-iżvilupp, imma għax dik l-art għandha funzjoni kbira meta tħares lejn the greatest scheme of things. Jiġifieri jekk naraw li l-ilma jsib ruħu iktar faċli lejn il-pjan u li l-art tista’ tibqa’ tintuża għall-agrikoltura, b’mod indirett inkunu qed nissalvagwardjaw kemm l-ilma kif ukoll l-ikel. 

Għal dak li jirrigwarda l-iskart, kif għedtu tajjeb, it is the topic of the day u qegħdin isiru diversi firsts f’dan il-qasam, mhux l-inqas biċ-challenges li għandna, kemm bħala Awtorità biex inkunu qegħdin nagħmlu regoli li jistgħu jiġu attwati, u kemm mill-operaturi u l-iskemi li huma parteċipi, li huma l-istakeholders tagħna biex finalment l-għan jintlaħaq. Fil-Presidenza kienet l-Awtorità li xprunat il-konklużjoni tal-Waste Framework Directive, jiġifieri l-pakkett tat-tliet direttivi li għandhom x’jaqsmu mal-waste fuq livell Ewropew. Ovvjament dan jinstiga tibdiliet anke fir-regoli lokali, u t-team fi ħdan l-Awtorità li jieħu ħsieb il-waste – li żammejnih okkupat mhux ħażin mill-2016 sal-lum – diġà embarka fuq dawn it-tibdiliet li hemm bżonn, imma aktar mir-write up ta’ dawn it-tibdiliet, jiġifieri dak li qed jitlob ir-regolament jew id-direttiva li ġiet, huwa importanti li kull min għandu sehem f’din il-biċċa tax-xogħol jagħmel il-parti tiegħu.

IĊ-CHAIRPERSON: Għaliex taħsbu li waqajna lura f’dan is-settur partikolari anke minn dak li jirriżulta mir-rapport?

IL-PERIT MICHELLE PICCININO: Għal diversi raġunijiet. Nibda mill-aspett regolatorju fejn forsi kien hemm ċirkostanzi meta kien hemm nuqqas ta’ infurzar. Kien hemm ukoll nuqqas li l-istakeholders kollha jafu x’inhu r-rwol tagħhom u x’inhu l-għan li jsiru dawn l-affarijiet. Kien hemm ukoll il-biżgħa li n-nies ma tikkoperax fil-proċess  tas-separazzjoni tal-iskart, u anke r-rwol tal-kunsilli lokali fil-ġbir tal-iskart. Apparti dan kien hemm ukoll il-fatt li l-infrastruttura ma kenitx qiegħda in place u li dejjem indaħħlu l-economies of scale. Barra minn Malta, li jkollok kummerċjant li jinvesti f’infrastruttura tal-waste kien ikun qisu qed jinvesti fid-deheb, mentri hawn Malta – u jien ili mmiss mas-settur mill-2004, minn meta Malta daħlet fl-Unjoni Ewropea – dejjem kellna reluctance enormi, anke mill-istituzzjonijiet, li jaċċettaw investiment fis-settur tal-waste, u li sfortunatament għadna nbatu bih sal-lum.  Dak huwa nuqqas kbir li sar dak iż-żmien, u ċioè li l-waste baqa’, għal perjodu twil, infrastruttura maħmuġa, investiment li ma jqajjimx aptit. Kieku fl-2004/2005 l-Istat offra platform fejn dawn jiġu stabbiliti at that point in time, kieku llum qegħdin ħafna aħjar milli aħna għax il-kriżi li qegħdin fiha llum il-ġurnata hija minħabba li m’għandniex operaturi u infrastruttura biżżejjed biex tlaħħaq mad-domanda li qed tiġi kkreata. Għalkemm fl-ekonomija għamilna ħafna avvanz, f’dan il-qasam ma sarux l-avvanzi meħtieġa, u allura għandna dik id-diskrepanza.

IĊ-CHAIRPERSON: Fir-rapport tagħkom tidentifikaw liema hu l-ikbar sors ta’ skart li qed jiġi ppjanat?

IL-PERIT MICHELLE PICCININO: L-ikbar sors hawn Malta hu l-construction and demolition waste. Min-naħa tal-Awtorità lestejna strateġija li qed tiġi diskussa internament anke fuq livell ta’... 

ONOR. RODERICK GALDES (Segretarju Parlamentari għall-Akkomodazzjoni Soċjali): Dan huwa suġġett interessanti ħafna, u l-istess problemi li qed niffaċċjaw aħna fil-qasam tal-iskart, inkluż fir-riċiklaġġ, qegħdin iħabbtu wiċċhom magħhom il-ġirien tagħna wkoll.  Dan narawh mhux biss fl-aħbarijiet, imma anke meta żżur dawn il-postijiet. Jien naħseb li hemm differenza kbira bejn il-pajjiżi Nordiċi u l-pajjiżi tan-naħa t’Isfel tal-Ewropa fejn jidħol il-mod li bih jittrattaw l-iskart. Jien bqajt impressjonat bis-sistema u l-mudell li għandhom l-Olanda, fejn dawn jerġgħu jużaw kollox, anke t-tilqit li jifdal fl-agrikoltura, li pereżempju jagħmlu l-juices mill-fdalijiet li jkollhom. Aħna lanqas biss noħolmuha din!

ONOR. GODFREY FARRUGIA: Imma għax m’għandniex il-middle industry.

ONOR. RODERICK GALDES: Naħseb li rridu nagħmlu hu li minn età żgħira nibdew indaħħlu l-mentalità li nużaw kollox u ma narmu xejn. 

ONOR. GODFREY FARRUGIA: Dan kien diġà jeżisti qabel.

ONOR. RODERICK GALDES: Għalkemm din il-kultura dieħla issa, il-ġenerazzjoni tiegħi u dik ta’ qabli u ta’ qabel ta’ qabli, inbatu biex naddattaw ruħna għas-sistema l-ġdida. Jien it-tfal tiegħi jgħallmuni x’għandi nagħmel, u nibda ninduna li s-soċjetà ta’ madwari qiegħda tinbidel kuljum mingħajr ma ninduna. Naħseb li l-kampanja li trid issir min-naħa tal-ERA trid tiffoka ħafna dwar kif se nbiddlu l-kultura tagħna, speċjalment fil-qasam tal-waste. U hemm ħafna x’nistgħu nagħmlu. Meta jien kont Segretarju Parlamentari responsabbli mill-agrikoltura dort il-pajjiżi kollha tal-Ewropa u rajt il-problemi li għandhom, però rajt ukoll l-inizjattivi u l-ideat differenti ta’ kull pajjiż. Kif għedt, hemm differenza kbira bejn il-pajjizi Nordiċi u dawk tan-naħa t’Isfel tal-Ewropa.  Pereżempju, fl-Olanda għandhom inċineratur f’nofs il-bini residenzjali.  Aħna niġġieldu u nilletikaw dwar jekk għandniex bżonn inċineratur fl-ODZ, imbagħad tmur f’belt u tara inċineratur u lanqas tinduna bih! Irridu naraw li ċertu investiment nagħmluh skont kif sar f’pajjiżi oħra li kellhom esperjenza pożittiva. 

ONOR. GODFREY FARRUGIA: Se nagħmel żewġ punti żgħar.  L-ewwel nett jien naħseb li bejn l-1994 u l-1995 Malta tilfet iċ-ċans biex tagħmel xi ħaġa dwar l-iskart.   Kulħadd jaf x’kien ġralu s-Segretarju Parlamentari ta’ dak iż-żmien, Stanley Zammit, u x’kienu l-konsegwenzi.  Ngħid biss li jekk wieħed iħares lejn il-ġurnali ta’ dak iż-żmien jara r-revoluzzjoni li kien qiegħed jipprova joħloq is-Segretarju Parlamentari Zammit, minkejja li ma kienx hawn l-istrutturi li hawn illum, imma sfortunatament tlifna ċ-ċans. 

Lili, l-iktar li jinkwetani huwa l-iskart tal-kostruzzjoni fejn naħseb li mexjin mingħajr direzzjoni. Waħda mill-problemi li nara – u hawnhekk ma tidħolx l-ERA, imma tidħol il-PA però meta tiġu għall-infurzar tistgħu tiġbdulha l-attenzjoni għal dan – hi li persuna li tibni kamra f’għalqa mhux bil-permess tibda teħel il-multa ta’ €50 kuljum sa massimu ta’ €50,000, u persuna li għandha barriera u li tieħu l-art tal-madwar,  timla’ il-barriera u tibqa’ tgħolliha ‘l fuq minn 17-il metru u tibqa’ għaddejja titfa’, sal-ġurnata tal-lum, trakkijiet enormi ta’ skart domestiku tant li, pereżempju, l-Imqabba u l-Qrendi m’għadhomx jaraw lil xulxin għax qed tinħoloq muntanja, ikun laħaq il-massimu ta’ €50,000 – dak huwa l-massimu minkejja l-enforcement notice, eċċ. li wieħed jista’ jeħel – u meta jidħol trakk jitfa’ l-iskart ikun qala’ il-ġurnata daqslikieku jkun għamel kirja ta’ oġġett. U kollox jibqa’ għaddej qisu mhux hu. 

IĊ-CHAIRPERSON: Kollega nifhem li trid tagħmel dan il-punt, imma naħseb  mhuwiex ġust li nkomplu nitkellmu fuq dan, għall-fatt li m’għandniex l-Awtorità kompetenti preżenti hawnhekk.

ONOR. GODFREY FARRUGIA: Iva, naf, u se nagħlaq, imma dan huwa punt kruċjali li l-ERA tista’ tiġbed l-attenzjoni għalih. Hemm bżonn li niffukaw fuq the greater scope of things. 

IĊ-CHAIRPERSON: M’iniex qed nitolbok tagħlaq, imma sempliċement qiegħed ngħid li l-Awtorità kompetenti mhijiex hawnhekk illum.

ONOR. GODFREY FARRUGIA: L-Awtorità tafu dan, imma għandha jdejha marbutin minħabba l-mod kif inhuma r-regoli. 

IĊ-CHAIRPERSON: Imma bħalma għamilna dejjem, kif taf int, kieku konna nistednuhom u nitolbuhom jagħtuna r-reazzjoni tagħhom. 

ONOR. GODFREY FARRUGIA: Setgħu ġew. Ir-rapport tal-ERA għandu jimpurtahom lilhom ukoll. 

ONOR. CLINT CAMILLERI: Sur President, xtaqt nagħmel kumment fuq dak li qed jgħid l-Onor. Farrugia. Fil-verità għandna problema bil-construction demolition waste.  L-art tagħna hi dik li hi, fil-barrieri ftit baqa’ fejn timla’, u naħseb li ‘l quddiem – qed nixħet idea li naf li mhijiex faċli li ssir – bħala pajjiż għandna nikkunsidraw soluzzjonijiet oħra biex nagħmlu użu minn dan l-iskart. Pereżempju, meta kont l-Università naf li kien hemm numru ta’ teżijiet li kienu qegħdin jistudjaw ir-reconstituted stone. Kif nafu, f’Malta – almenu minn dak li nisma’ – ftit baqa’ min jibni bil-ġebel għax kulħadd qiegħed jibni bil-bricks, però f’Għawdex għad baqa’ ħafna li jibnu bil-ġebla. Jeżistu numru ta’ teżijiet li juru kif dan il-construction and demolition waste, ovvjament bix-xaħx tal-ġebel u s-siment miegħu, eċċ., jista’ jerġa’ jintuża biex nipproduċu units minflok narmuh.  Ovvjament wieħed irid jara l-feasibility tiegħu, għax this comes at a cost, imma jekk forsi nagħtu xi inċentiv, eċċ., naħseb li dan ikun jista’ jsir. 

IĊ-CHAIRPERSON: Ma nafx jekk hijiex policy tal-ERA jew hijiex xi ħaġa li qegħdin tħarsu lejha – naf li meta tissemma tista’ tkun ftit ta’ taboo – li dan il-materjal jintuża għar-riklamazzjoni tal-art. 

IL-PERIT MICHELLE PICCININO: Ir-reklamazzjoni tal-art qed jiġi kkunsidrat ukoll, però wieħed irid iħares lejn diversi fatturi, fosthom li jeżistu modi differenti ta’ construction and demolition waste. Aħna għandna a spoil ground li qiegħed fil-baħar u qed isir studju biex naraw l-extent tiegħu u l-impatt li qed jagħmel.  Il-permessi għar-rimi fih, sal-lum il-ġurnata huma limitati għal materjal li ġej mill-eskavazzjoni, jiġifieri żgur li huwa nadif għax huwa naturali. Meta nitkellmu dwar construction and demolition waste inkunu qegħdin nirriferu għal ħafna materjal differenti li jintuża fil-kostruzzjoni. L-Awtorità tista’ tkun instigatur – u diġà qegħdin nitkellmu anke mal-Building Industry Consultative Council (BICC) dwar l-issue – fil-mod kif għandna nibdew inħarsu lejn il-mod kif nibnu.  Bħal fil-każ tal-ekonomija ċirkolari, il-bini rridu nibdew inħarsu lejh bil-mod li naraw x’se jiġri wara d-duration tiegħu, jiġifieri kif se jinħatt u x’se jsir mill-materjal. Illum il-ġurnata għandna problemi kbar bit-tip ta’ bini li bnejna fis-snin disgħin u fil-bidu tas-snin 2000, liema bini l-lifespan tiegħu wasal biex jispiċċa u għandu ħafna ownerships differenti. Jekk irridu naslu biex ikollna xi ħaġa sostenibbli rridu naraw kif se nibdew nibnu u naraw li nibnu dak li eventwalment nistgħu nħottu u nerġgħu nagħmlu użu minnu.  U l-istrateġija tagħna qegħdin inħarsu lejha minn dak l-aspett ukoll.

ONOR. RODERICK GALDES: Sur President, dan il-punt li qajmet il-Perit Piccinino huwa wieħed importanti, u nixtieq inkompli anke ma’ dak li qal l-Onor. Farrugia, għalkemm ma tantx naqbel miegħu, rigward it-tqattigħ tal-barrieri.  X’nippreferu? Li mmorru għall-concrete li m’hemmx reuse tiegħu? Jew li nibnu aktar bil-ġebla, li ħafna drabi, bennejja tajba, jerġgħu jużawha minflok jarmuha? Jiġifieri għandna nwaqqfu lill-barrieri milli jqattgħu aktar ġebla u naqilbu għall-conrete?  Din hija xafra li taqta’ minn żewġ naħat. 

ONOR. GODFREY FARRUGIA: Jien m’iniex qed ngħid li l-barrieri m’għandhomx iqattgħu, imma qed ngħid li m’għandhomx jabbużaw mill-permess li għandhom biex jimlew. 

ONOR. RODERICK GALDES: M’għandux ikun hemm abbuż, imma dment li l-barrieri jqattgħu l-ġebla biex kollna kostruzzjoni tradizzjonali u nafu li nistgħu nerġgħu nużaw...  Il-materjal li qed jintuża llum għandu lifespan differenti mill-ġebla u jikkrea aktar skart ta’ kostruzzjoni. 

IĊ-CHAIRPERSON:  Il-Ministru Herrera.

ONOR. JOSÉ HERRERA (Ministru għall-Ambjent, Żvilupp Sostenibbli u Tibdil fil-Klima): Sur President, xtaqt niskuża ruħi miegħek u ma’ dawk preżenti talli ġejt tard, però dalgħodu kelli launch ta’ proġett flimkien mal-Prim Ministru, wasalt tard l-uffiċċju, imbagħad sibt xi nies jistennewni u weħilt hemmhekk. 

IĊ-CHAIRPERSON: Naħfrulek. Peress li l-ħin qed jiġri warajna xtaqt nagħti l-opportunità lill-Kummissarju għall-Ambjent fi ħdan l-Uffiċċju tal-Ombudsman, il-Perit Saliba, sabiex jgħidilna l-punti ġenerali tar-reazzjoni tal-Uffiċċju tagħhom għar-rapport. 

IL-PERIT ALAN SALIBA (Kummissarju tal-Ambjent u l-Ippjanar fl-Uffiċċju tal-Ombudsman): Sur President, bħala Uffiċċju, aħna aktar responsabbli biex naraw li jkun hemm bilanċ u verità fir-rappurtaġġ.  M’hemmx dubju li t-teknikalità tad-data li tatna l-ERA mill-2009 sal-2015 hija estensiva ħafna, anzi ninżgħalha l-kappell li f’dawn is-sentejn li ilha mwaqqfa rnexxilha ġġib up-to-date dak li ma sarx mill-2009 sal-lum. L-unika ħaġa li xtaqt hija li forsi ma nibqgħux daqshekk marbutin mal-2015. Ilkoll nafu li Malta hija żgħira u tirrispondi f’daqqa għal kull bidla. Nista’ ngħid li f’dawn l-aħħar tliet snin, fil-kostruzzjoni – għax jien hemmhekk kont involut qabel ma dħalt fl-Uffiċċju tal-Ombudsman sena ilu – saru tibdiliet kbar. L-applikazzjonijiet fl-Awtorità tal-Ippjanar splodew ‘il fuq, u fejn qabel kienu jidħlu 7,000 applikazzjoni, rajna li f’sena waħda daħlu 12,000 applikazzjoni, u allura filwaqt li huwa tajjeb li nagħtu l-informazzjoni sal-2015, irridu wkoll nagħtu l-informazzjoni mill-2015 sal-lum u ngħidu li mhijiex informazzjoni ibbażata fuq data li ġiet skrutinizzata b’mod dettaljat.  Pereżempju, każ fejn id-data waqfet sal-2015 hija fejn jirrigwarda d-dwellings, meta nafu li sa dik is-sena konna qed nibnu 4,000 dar fis-sena, mentri llum qed nibnu madwar 11,000 dar fis-sena. Jien naħseb li lill-Eżekuttiv għandna nagħtuh l-informazzjoni mill-2015 sal-lum allavolja ma tkunx skrutinizzata daqs id-data l-oħra, u għandna nipproġettaw ukoll x’se jiġri sa the state of the environment report li jmiss. Ngħid id-dritt, jien kont f’paniku dwar li hemm bżonn niġbdu l-attenzjoni tan-nies. In-nies qegħdin jagħtu kas l-ambjent, jew qegħdin jagħtu kas l-ekonomija tagħhom jew tal-pajjiż? B’dispjaċir ngħid li fir-rapport m’hemmx proposti u jien nixtieq li jkun hemm proposti ħalli l-policy makers ikollhom fuq xiex jiddeċiedu. U m’hemm ħadd iktar mill-ERA li huwa pożizzjoni biex jagħmel dawk il-proposti, anzi ma nixtieqx li ma jagħmluhomx l-ERA u minflok tagħmilhom xi entità oħra li mhijiex kapaċi daqs l-ERA. L-ERA għandha n-nies esperti u għandha l-informazzjoni biex tagħmel il-proposti għall-aħjar direzzjoni ta’ kulħadd. Jien għamilt ċerti proposti dwar id-data li hemm fir-rapport, u qabel m’għamiltom, investigajt għax l-Uffiċċju tagħna ma jaqbadx u jitfa’ l-affarijiet; l-ewwel ninvestigaw imbagħad naslu għall-konklużjonijiet tagħna. 

F’każ minnhom investigajt ħames lokalitajiet f’applikazzjoni ta’ ODZ għal proġetti li huma ta’ entità, bħal petrol stations, stalel, u terraced houses, li r-rakkmandazzjoni tal-ERA kienet outright kontra, u l-case officer, mhux il-Planning Board, dawwar ir-rakkmandazzjoni tal-ERA.  Il-fatt li kien il-case officer li dawwar ir-rakkmandazzjoni tal-ERA huwa agħar milli kieku kien il-Planning Board li jkun ħa d-deċiżjoni.  F’dawn il-każijiet, il-case officer, wara konsultazzjoni mal-ERA – as such ma kkunsidra xejn – irrikkmanda li l-proġetti jiġu approvati. Din lili weġġagħtni wisq. Jekk m’aħniex kapaċi nagħtu s-saħħa lill-ERA sabiex tiddeċiedi l-applikazzjonijiet, almenu għandna, b’mod immedjat, illum qabel għada, ngħidu lill-ERA sabiex tagħmel rapport għaliha, l-Awtorità tal-Ippjanar tagħmel rapport għaliha wkoll, imorru t-tnejn quddiem il-Planning Board u jiddeċiedu fuq dawk iż-żewġ rapporti, ħalli jkollhom ir-rapport tal-Awtorità tal-Ippjanar jgħid li qed jirrikkmanda li jinħareġ permess, u jkollhom ir-rapport tal-ERA jgħid li qiegħed jirrifjuta li jinħareġ permess. Ma jistax ikun li jibqgħu joħorġu permessi f’ODZ fejn għandu jiġi protett mill-Awtorità tal-Ippjanar. 

Barra minn hekk, il-fondi li jidħlu minn multi, eċċ., sejrin kollha għand l-Awtorità tal-Ippjanar. U fejn qed imorru dawn il-fondi? Dan l-aħħar kellna proġett, li kien ħafna fil-midja, fejn daħlu €1.4 miljun, u dawn marru kollha għand l-Awtorità tal-Ippjanar. Ma jagħmilx sens! Hemm ħafna fondi li għandhom imorru għand Ambjent Malta ħalli n-nies ikunu jafu li l-fondi sejrin biex nieħdu ħsieb l-ambjent. Il-multi li twaħħlu fuq proġetti ta’ toroq li saru llegalment – għalkemm naħseb li l-multa kienet baxxa għax €42,000 fuq proġett ta’ €4 miljun hija ftit wisq – kellhom imorru għand Ambjent Malta, mhux għand l-Awtorità tal-Ippjanar. Veru li flus tal-Gvern baqgħu għand il-Gvern, imma flus tat-toroq li ntnefqu ħażin għax saru bla permess, għandhom imorru għand Ambjent Malta ħalli n-nies jaraw li l-ambjent qed nagħtuh importanza. Jekk ma nibdewx ngħallmu lin-nies aħna, ħadd mhu se jgħallimhom. 

Il-Ministru ħareġ bl-idea brillanti li għal kull karozza li nimpurtaw titħawwel siġra. Jien naqbel ma’ din l-idea mija fil-mija, imma s-siġra għandu jħawwilha mhux il-pajjiż mill-kaxxa tal-poplu, imma min ikun importa l-karozza għandu jmur, jekk hemm bżonn jonfoq €50 biex jixtri s-siġra u jmur iħawwilha u jieħu anke t-tfal miegħu biex jarawh iħawwel is-siġra ħalli dawn jitgħallmu wkoll. Jien naħseb li b’daqsxejn ta’ sforz min-naħa tagħna għandna navvanzaw ħafna ‘l quddiem. Ħalli ngħid xi ħaġa dwar l-iskart.

Meta nitkellmu fuq l-iskart m’għandniex inqabblu ruħna mal-Olanda. Aħna għandna the highest population b’1,500 persuna għal kull metru kwadru, u jekk naqtgħu lil Għawdex dawn jitilgħu għal 1,800 persuna għal kull metru kwadru, u jekk naqtgħu l-unbuilt area, li jagħmlu żewġ terzi ta’ Malta, dawn jitilgħu għal 5,400 persuna għal kull metru kwadru. F’Tas-Sliema din ir-rata hija ta’ 15,000 persuna għal kull kilometru kwadru, jekk inqisu l-applikazzjonijiet li qed jiġu approvati mill-PA, bis-sulari li taw żejda, Tas-Sliema se tiġi jkollha 20,000 persuna għal kull kilometru kwadru. Tistgħu timmaġinaw il-Ministru xi problema għandu bl-iskart? Imkien ma ssibhom dawn il-figuri. F’Beijing, fejn nafu li kulħadd jilbes il-maska ma mnifsejh minħabba l-arja mniġġża, hemm 5,000 persuna għal kull kilometru kwadru, filwaqt li f’tas-Sliema se niġu b’20,000 persuna għal kull kilometru kwadru.

Għal dak li jirrigwarda skart tal-kostruzzjoni, l-unika soluzzjoni hija r-reklamazzjoni tal-art, xejn xejn inkabbru lil Malta. Ovvjament irridu nonfqu l-flus għax il-materjal trid tikkontjenih, ma tistax taqbad u titfgħu fil-baħar u tħallih għal riħu.  Sejjer tant tajjeb il-pajjiż ekonomikament!  Għamilt ukoll proposta għall-mina, u jekk se nħaffru l-mina rridu nitfgħu l-iskart xi mkien. Din se tiġġenera biżibilju ta’ tunnellati ta’ skart li jrid imur għar-reclamation, m’hemmx mod ieħor. 

Kif qalet tajjeb l-ERA, il-problema tat-tniġġiż tal-arja llum hija t-trasport. Qabel kellna l-problema tal-power station, li għall-grazzja t’Alla neħħejniha, u issa għandna l-problema bit-trasport.
IĊ-CHAIRPERSON:   Ippermettili ftit, Perit Saliba. Il-Ministru Herrera.

ONOR. JOSÉ HERRERA: L-ewwel nett, xtaqt ngħid li dwar ħafna mill-affarijiet li qed issemmi ideoloġikament u policy wise naqbel miegħek. Pereżempju, dwar land reclamation jien ħadt l-iżbriga, kif jaf kulħadd, li nagħti l-inkarigu lill-ERA – jidhirli li l-ERA għandha għarfien biżżejjed, anke minħabba riċerka li għamilna fuq l-ibħra tagħna mill-fondi tal-EU – sabiex tikkonduċi riklamazzjoni tal-ibħra tagħna. Ma rridx li din l-inizjattiva tittieħed minn dekasteru ieħor għax jista’ jkun li l-prijoritajiet ikunu differenti. Jekk din l-inizjattiva tittieħed mill-Ministeru għall-Ambjent, kif qed tirrikkmanda inti, u jien totalment naqbel miegħek bla riżervi, allura l-prijorità tar-riklamazzjoni tal-baħar se jkun l-ambjent. Jekk aħna ngħidu le għax jekk ir-reklamazzjoni ma jsirx sew jista’ jirvina l-qiegħ tal-baħar tagħna, allura ma jkun ġara xejn għax jeħodha dipartiment ieħor. 

Perit Saliba, għandek żball żgħir fejn għedt li f’pajjiżna għandna popolazzjoni ta’ 1,500 persuna kull kilometru kwadru.  Inti qed tikkwota statistika ta’ sentejn ilu. Nista’ nassigurak li l-perċentwal ta’ nies għal kull kilometru kwadru huwa iżjed minn hekk. Il-problema tal-over population f’Malta hija ċara daqs il-kristall, però mhijiex alternattiva li ngħidu li la lħaqna l-full carrying capacity, għandna nillimitaw l-ammont ta’ nies li jiġu. Nemmen li jekk l-affarijiet isiru sewwa, wieħed xorta jista’ jippreżerva l-ambjent. Jien dejjem inħobb nuża l-mudell ta’ Singapore li fih 780 kilometru kwadru, jiġifieri d-doppju ta’ pajjiżna, u għandu popolazzjoni ta’ 6 miljun persuna. Jekk tara l-persentaġġ ta’ art li għandhom mhux żviluppata u li hija kapital naturali, tinduna li għandhom iżjed minna, u din il-problema solvewha billi għamlu ppjanar aħjar matul is-snin – bdew qabilna għax bdew fis-snin 70 – u billi embarkaw fuq proġetti studjati u b’enfasi qawwija fuq l-aspett ambjentali ta’ land reclamation. Iż-żieda fil-popolazzjoni ma tistax twaqqafha, u għandek bżonn investiment dirett barrani u ċertu ammont ta’ popolazzjoni biex tkun vijabbli bħala pajjiż. Però din tal-land reclamation illum waslet, u l-ERA qed jikkoperaw miegħi u qed jagħmlu l-proġett. Ma tridx taqbad u tagħmel land reclamation bl-addoċċ għax tagħmel sfreġju ambjentali, però b’kawtela – u jien għandi fiduċja għamja fl-ERA u għalhekk nixtieq li l-ERA tkun il-mutur f’din il-ħaġa – naħseb li naslu. 

Rigward l-iskart tal-kostruzzjoni, l-ERA qed taħdem fuq pjan ħolistiku, u kif qed tgħid inti, hemm ħafna materjal li huwa riżors, anke jekk inħaffru l-mina, li għalkemm ma tistax tarmih, m’għandekx fejn tagħmlu u allura bilfors trid tmur lejn land reclamation. 

Ħaġ’oħra li semmejt hija dwar il-finanzjament. Naqbel miegħek li l-ERA għandha l-fond ambjentali tagħha u għandha bżonn il-flus.  L-ERA twieldet mill-Awtorità tal-Ippjanar u allura l-istrutturi ewlenin ta’ finanzjament kienu jgħajtu lill-Awtorità tal-Ippjanar mhux lill-ERA għax l-ERA ma kenitx għadha teżisti. Però nothing is cast in stone. Jien stess kelli diskussjonijiet formali mad-diriġenti tal-PA u anke mal-Ministru konċernat, u iva, naħseb li d-direzzjoni ġusta hija dik li qed tirrikkmanda inti – u naqbel magħha mija fil-mija;  fil-fatt ħafna mir-rakkmandazzjonijiet tiegħek f’dak ir-rapport naqbel magħhom – jiġifieri li jekk hemm żviluppi li se jeffettwaw lill-ambjent, il-flus m’għandhomx imorru kollha għand l-Awtorità tal-Ippjanar, imma parti minnhom għandhom definittivament imorru għand l-ERA.  

Dwar kwestjonijiet ta’ ODZ – u tajjeb li nsemmiha għax illum erġajt ġejt iċċitat fil-gazzetti – naqbel mas-suġġeriment li għamilt li  jkun hemm żewġ rakkmandazzjonijiet paripassu fuq l-istess livell miż-żewġ entitajiet, imbagħad  ħalli tiddeċiedi l-PA.  Jiġifieri naħseb li dik hija idea tajba u ta’ min wieħed jomgħodha. 

L-aħħar punt li se nagħmel huwa dwar l-iskart. Il-Perit Saliba għandu raġun jgħid li l-iskart huwa l-ikbar sfida li għandu l-pajjiż fil-preżent. M’hemm l-ebda sfida fil-pajjiż kbira daqs dik tal-iskart, però nista’ nserraħ ras kulħadd li l-Ministeru tiegħi, almenu s-Segretarjat tiegħi u branka mill-Ministeru tiegħi, qegħdin niddedikaw l-isforzi u l-enerġiji tagħna fuq l-iskart. Li xtaqt biss huwa – u hawnhekk se nkun ftit kritiku politikament – li l-kritika li ssir, anke mill-Oppożizzjoni, f’dan ir-rigward ma tkunx biss waħda ta’ le u negattiva.  Nafu li kull inizjattiva li nipprova nieħu se ġġib konsegwenzi u teething trouble u se jkun hemm problemi, imma ma jistax ikun li għal kull inizjattiva nsib tfixkil, u kważi n-naħa l-oħra jieħdu gost jaraw li ma tirnexxix. Jekk ma tirnexxix mhux jien se nbati imma l-poplu Malti. (Interruzzjonijiet) Le, mhux inti, Onor. Farrugia, mhux il-Partit Demokratiku.  Jien qed nipprova nieħu deċiżjonijiet li suppost ittieħdu snin ilu. Kulħadd kien jaf li jekk dawn id-deċiżjonijiet jittieħdu kien se jkun hemm backlash politiku, però jien iddeċidejt li ċerti deċiżjonijiet irridu neħduhom, u qegħdin neħduhom, però ma jfissirx li kollox ikun easy going.  U meta nistaqsi għall-altenrattivi ħadd ma jiġi bihom. Se nsemmi tliet eżempji. 

Alternattiva waħda hija fuq il-mod ta’ kif se nindirizzaw l-iskart. F’dinja ideali, kif jgħid Carmel Cacopardo u oħrajn u kif ngħid jien ukoll, ikollok kollox riċiklat, però lanqas l-aqwa pajjiżi fi ħdan l-Unjoni Ewropea ma jilħqu dan l-ammont.  Hemm id-dealines u l-miri Ewropej, u għalissa se nimxu magħhom. Studjajna l-alternattivi kollha u għamilna kummissjoni biex tagħtina parir, u l-parir li ngħatajna kien biex nagħmlu inċineratur u waste to energy plant. Jien stedint lill-Oppożizzjoni u lill-NGOs għal diskussjoni dwar dan għax irrid inkun trasparenti.  Ma rridux nikkritikaw biss, imma hemm bżonn li noħorġu b’alternattivi. X’nagħmlu?  Nagħmlu miżbla  oħra?  

Irrid nagħmel ukoll aktar infurzar.  Imma għax irrid nagħmel aktar infurzar tiġi tikkritikani u tgħidli li se nżid taxxa ġdida għax se nwaħħal il-multi? Mela qed tikkritikani għax m’hemmx infurzar, u issa għax se ndaħħal infurzar b’mod assidwu across the floor – daħħalna qafas leġiżlattiv ta’ pieni u multi aktar ħorox, tfajna ċerti kawżi minn fuq il-kummissajru għal quddiem il-qrati, tajna poteri ġodda lill-qrati – tikkritikani għax qed indaħħal taxxa ġdida!? Se ndaħħal il-bottle refund scheme, li hija ħaġa tajba.  Imma allura tattakka fuq l-irqaqat? Din kienet ilha ġejja s-snin imma kulħadd beża’ jieħu d-deċiżjoni.  Allura issa għax ħadniha, ngħidu li hija ħażina wkoll? Issa se nitkellmu fuq il-land reclamation. Imma allura anke din hija ħażina!? Something has to give. Jien nixtieq li l-ambjent ma jkunx polarizzat daqshekk, imma għandu jkun suġġett fejn ikun hemm abbraċċjament bejn il-forzi politiċi kollha. Jien nammira lill-Onor. Godfrey Farrugia għax jikkritika b’edukazzjoni, jikkritika fejn għandu jikkritika u ma jagħmilx dan b’mod personali, imma kif għandu jkun, u jien nieħu nota ta’ dak li jgħid. L-Onor. Godfrey Farrugia huwa ffissat fuq dan is-suġġett u jsegwih ħafna, però l-kritika li jagħmel  hija waħda kostruttiva, mhux kollox ħażin! Il-kritika għandha ssir b’tali mod li ngħidu “dan” il-proġett huwa tajjeb, imma “hekk” ikun aħjar. Li ngħidu li kollox huwa ħażin ma jagħmilx ġid f’dan is-settur daqstant sensittiv. 

IĊ-CHAIRPERSON: Nirringrazzjak. Se nitlob issa lill-Perit Saliba sabiex jikkonkludi fuq ir-rapport li ħejja b’risposta għall-iState of the Environment Report – bħala ħin ninsabu limitati minħabba li ftit tal-ħin ieħor se jiltaqa’ Kumitat ieħor f’din il-kamra – imbagħad nistieden lill-uffiċjali tal-ERA sabiex jikkonkludu d-diskussjoni. 

IL-PERIT ALAN SALIBA:  Nibda biex ngħid li naqbel mal-Ministru, però m’għedtx li rrid li nikkontjenu l-popolazzjoni. 

IĊ-CHAIRPERSON: Il-kritika ma kenitx lejk. 

IL-PERIT ALAN SALIBA: Jien semmejt il-popolazzjoni fis-sens li l-PA toħroġ il-policies – u l-PA qed tibdel lill-pajjiż – bħal, pereżempju, id-DC2015 fejn żiedet is-sulari ma’ Malta kollha, u dan fisser li żiedet il-popolazzjoni b’20% f’daqqa. Ma tistax iżżid il-popolazzjoni b’20% f’daqqa madwar Malta kollha! 

ONOR. CLINT CAMILLERI: Ippermettili nikkoreġik. Il-bini jimxi skont id-domanda, jiġifieri billi ma nżidux sulari ma jfissirx li mhux se jkollna aktar nies li mhux se jkollhom fejn joqogħdu. Jekk mhux se twessa’, u jekk l-ODZ se nħalluh ODZ...  Għax jew twessa’, jew ittella’ ‘l fuq. Ma nistgħux ngħidu daqshekk nies ħalli ma nibnux aktar! Ma naħsibx li l-pajjiż irid jimxi f’dik id-direzzjoni. Li għandek kull raġun huwa fil-fatt li l-PA trid tara l-kuntest ta’ kull raħal u kull żona fejn tidħol iż-żieda fis-sulari, però trid tittieħed id-deċiżjoni jekk aħniex se mmorru ‘l fuq jew aħniex se nifirxu. Dik hi l-verità. 

IL-PERIT ALAN SALIBA: Naqbel miegħek li rridu mmorru ‘l fuq, però ma nistgħux immorru ‘l fuq kullimkien l-istess f’Malta kollha. Pereżempju, jekk għandek triq il-Gżira b’wisa’ ta’ sitt metri ma tistax tagħmel torri ta’ 30 sular għax toħloq problema, kemm ta’ traffiku kif ukoll ta’ skart. Irridu ngħollu fejn għandna toroq wesgħin bħalma jagħmlu New York. 
ONOR. CLINT CAMILLERI: Imma mbagħad jidħlu r-regolamenti tas-sanità li ma jippermettux li wieħed jgħolli aktar minn ċertu ammont jekk it-triq ma tkunx ta’ ċerta wisa’. Jekk m’iniex sejjer żball, fi triq li tkun wiesgħa inqas minn tliet metri, l-għoli tal-bini jista’ jkun ta’ darbtejn aktar minn dak il-wisa’. 

IL-PERIT ALAN SALIBA: Jekk tkun kantuniera jkun tripplu. 

ONOR. CLINT CAMILLERI: Jekk it-triq hija ta’ ‘l fuq minn tliet metri, ma tistax togħla aktar mit-tripplu tal-wisa’ tat-triq. Jiġifieri jeżistu ċerti thresholds li wieħed irid jaderixxi magħhom, kif jeżisitu wkoll regolamenti dwar l-għoli tas-sulari li mhumiex kullimkien l-istess. Pereżempju, f’urban conservation areas (UCAs) l-ammont ta’ sulari naqsu għax filwaqt li qabel kien awtomatiku li għandek żewġ sulari u sular ieħor irtirat, illum il-ġurnata li hu awtomatiku huma ż-żewġ sulari; il-permess għas-sular irtirat jingħata skont jekk ikunx hemm aktar sulari rtirati fl-istess triq. Jiġifieri ma rridux nagħtu l-impressjoni li l-PA qed tagħti carte blanche lil kulħadd biex jgħolli sulari kemm irid.  Hemm ċirkostanzi oħrajn fejn għalkemm żdied il-height limitation – għax m’għadhomx bis-sulari imma qegħdin bil-metri – ma jfissirx li għolejna aktar.  Li jista’ jkun ifisser hu li fejn qabel is-sulari riedu jkunu bilfors ta’ 2.75 metri clear height, illum bil-liġi sanitarja jistgħu jkunu ta’ 2.6 metri clear height u allura tista’ ddaħħal sular addizzjonali fl-istess għoli jew fi ftit aktar għoli. Jiġifieri wieħed irid jara dan il-kuntest kollu; ma naħsibx li huwa l-każ li l-PA tat sular kullimkien. 

IL-PERIT ALAN SALIBA: Dwar l-ilma konna mpressjonati bil-fatt li l-agrikoltura qed tuża 40% tal-ilma li nipproduċu, jiġifieri daqs is-settur domestiku, u dan meta mhijiex qed tipproduċi l-ħxejjex kollha li jkun hawn fil-pajjiż għax jiġu mpurtati ħafna ħxejjex.  Forsi ridna aktar skrutinju dwar din id-data. 

ONOR. CLINT CAMILLERI: Nista’ ngħid li dik il-problema ‘l quddiem, bil-mod il-mod, se tiġi sorvolata għax qegħidn nagħtu option ta’ ilma riċiklat sabiex jintuża b’mod tajjeb għall-agrikoltura. Għalkemm din mhijiex se ssolvi l-problema kollha, qegħdin nagħtu options lill-bdiewa li b’inqas spejjeż jiġi jaqblilhom aktar imorru jġibu n-new water milli jagħmlu extraction mill-ground water. Il-bidla mhijiex se ssir overnight, però hija parti mill-proċess biex nibdlu l-mentalità. 

IL-PERIT ALAN SALIBA: Fil-fatt f’paġna 23 tar-rapport tagħna għedna li fl-2015 sar il-proġett multi miljunarju tal-riċiklaġġ tal-ilma tad-drenaġġ għall-użu industrijali jew agrikolu, jiġifieri dak juri li ċerti dettalji konna nafuhom diġà u setgħu ġew inklużi fir-rapport. Kieku ngħatat dik l-informazzjoni kien ikun faċli, u aħna ġbidna l-attenzjoni għaliha. 

Tkellimna wkoll dwar it-tnaqqis tal-użu tal-karta.  Ovvjament m’aħniex qed ngħidu li għandna neliminaw il-ktieb, għax il-ktieb għandna bżonnu, però naħseb li nistgħu nagħmlu xi ħaġa dwar il-ħafna magazines li nirċievu fil-letterboxes tagħna.  Ngħid għalija, jien lanqas biss inħares lejhom, imma naqbad u narmihom. Naħseb li fid-digital age li qed ngħixu fiha llum, wieħed jista’ jagħmel reklami b’mod diġitali, u jekk irid jagħmilhom permezz tal-karta, allura għandu jħallas it-taxxa fuqhom biex forsi nibdew nattakkaw il-problema minn hemmhekk. 

IĊ-CHAIRPERSON: Punt interessanti.

IL-PERIT ALAN SALIBA: L-arja diġà tkellimt fuqha. Jien investigajt il-mod ta’ kif l-imwejjed u s-siġġijiet qed jinbtu fuq il-bankini tagħna, l-aktar minn mindu fl-2010 daħlet il-liġi tal-projbizzjoni tat-tipjip fil-magħluq.  Ovvjament ir-ristoranti jridu l-ispazju fejn joqogħdu l-klijenti li jpejpu, u spiċċaw qegħdin jokkupaw l-ispazji pubbliċi. Jien ma narahiex tagħmel sens li spazji pubbliċi jittieħdu biex in-nies ipejpu fihom. L-ispazji pubbliċi għandna nħalluhom hekk, speċjalment jekk ir-ristorant jew il-bar ikollu parapett. Għalfejn ikollu parapett u nkompli nħallih jieħu parking spaces? Naħseb li hemmhekk irridu nkunu ftit realistiċi u ntejbu f’dan is-sens. 

Semmejt ukoll il-micro-level energy planning. Kulħadd jara kif f’Malta, kif xi ħadd jagħmel xi ħaġa f’post, mill-ewwel tinfirex ma’ Malta kollha, pereżempju kif wieħed itella’ torri, tara t-torrijiet mifruxa ma’ Malta kollha.  Jekk ikun hemm inċident fi Triq Aldo Moro l-Marsa, tiġġammja Malta kolha. Irridu naċċettaw li Malta kulma fiha huwa 240 kilometru kwadru, taqta’ lil Għawdex, u rridu nifhmu li ma nistgħux nieħdu deċiżjoni għal Malta kollha, imma għandna mmorru lokalizzat, pjan pjan. Meta kont nipprattika ta’ perit kont għamilt proġett li verament impressjonani. Il-klijent tiegħi u ta’ ħdejh kellhom żewġ plots u ftehmu ma’ xulxin biex jagħmlu rampa waħda; il-klijent tiegħi m’għamilx rampa u allura rebaħ żewġ garaxxijiet, u l-ieħor ħallih juża r-rampa tiegħu u qala’ €50,000. Għalfejn il-Gvern ma jagħtix inċentivi li bihom jippremja lil min jieħu inizjattivi bħal dawn ħalli l-proġetti jingħaqdu flimkien? Għalfejn fi blokka jkun hemm 20 bieb ta’ garaxx u b’hekk ikunu qed jaħlu spazju ta’ rampa u spazju mit-triq fejn minflok ikunu jistgħu jipparkjaw in-nies? Għalfejn kullimkien bil-garaxxijiet? Ejjew nagħtu dawn l-inċentivi ħalli ngħaqqdu l-proġetti flimkien.  

Naħseb li b’hekk dort il-punti kollha tar-rapport. 

IĊ-CHAIRPERSON: Grazzi. Issa se nistieden lill-uffiċjali tal-ERA sabiex iwieġbu, kemm b’reazzjoni għal dak li qal il-Perit Saliba, kif ukoll għal xi punti li qamu waqt id-diskussjoni. 

IL-PROF. VICTOR AXIAK: Se nagħmel xi kummenti ġenerali.  S’issa dejjem kont impressjonat kif meta l-pajjiż jitkellem fuq l-ambjent, 90% tad-diskors jintefa’ fuq l-iżvilupp, u la tidħol il-biodiversità, la l-kwalità tal-baħar u lanqas xejn. Din hija xi ħaġa li ma nifhimhiex, imma aħna hekk magħġunin. 

IĊ-CHAIRPERSON: Dik dejjem hekk.

IL-PROF. VICTOR AXIAK: Imma m’għandhiex tkun. Dwar l-outdated data, diġà semmejt l-importanza li jkollna t-trends, u dwar il-fatt li m’għandniex rakkmandazzjonijiet, nista’ nassigura lil kulħadd li se joħorġu wara fl-istrateġija għall-ambjent li tiġi follow up għal dan l-iState of the Environment Report għax inħossu li ma kenux posthom f’dak ir-rapport. Kollha kemm intom madwar din il-mejda tafu li l-ġimgħa d-dieħla, fis-27 u fit-28 ta’ Novembru, se nagħmlu konferenza fejn se niddiskutu kemm l-Istate of the Environment Report, kif ukoll il-prijoritajiet u r-rakkmandazzjonijiet li għandhom joħorġu minnu biex noħolqu l-istrateġija. Filwaqt li nixtieq nagħmel reklam għal din il-konferenza, sfortunatament hija well overbooked u ma nistgħux naċċettaw aktar. 

Nispiċċa billi nagħmel xi ringrazzjamenti. F’dawn l-aħħar snin u xhur kien hemm ċerta kritika li kultant tweġġgħek u kultant tidra tinjoraha, imma nista’ ngħid li wieħed min-nies u mill-entitajiet li verament fehemu x’qiegħda tagħmel l-ERA u l-potenzjal tagħha huwa proprju l-Ombudsman, li anke mir-rakkmandazzjonijiet li għamel tistgħu taraw li qed jistenna aktar mill-ERA u mhux inqas.  Għal dan irrid nuri l-apprezzament tiegħi u ta’ sħabi pubblikament. Nirringrazzja wkoll lil dan il-Kumitat stess, li meta ġejna hawnhekk biex tieħdu l-opinjonijiet tagħna dejjem sibnikom warajna, bħal fil-każ tal-Fuel Stations Policy eċċ. għax dawn huma s-sitwazzjonijiet jagħmlu d-differenza. Nirringrazzja wkoll lil sħabi, Claire u Michelle – qed insejħilhom b’isimhom għax aħna hekk nindirizzaw lil xulxin – u lin-nies kollha li ħadmu u dawk kollha li hawn bil-qiegħda warajna, li ma nistax nimmaġina kif setgħu jaħdmu aktar. 

IĊ-CHAIRPERSON: Nimmaġina li hemm ħafna nies wara r-rapport. Jekk nista’ nagħmel punt ngħid li r-rapport tagħkom huwa voluminuż daqs il-ftehim tal-Brexit; fih 500 paġna! 

IL-PROF. VICTOR AXIAK: Imma nassigura lil kulħadd li erba’ snin oħra, jekk il-Bambin irid, nistgħu nagħmlu aħjar, fis-sens li noqogħdu mad-deadlines li hemm fil-liġi u ninvolvu lill-Ombudsman u lill-Kummissarju ħafna qabel. 

ONOR. JOSÉ HERRERA: Sur President, jien ukoll xtaqt nirringrazzja, l-ewwel nett, lill-Prof. Axiak u lit-team tiegħu talli ħadmu b’mod assidwu fuq dan id-dokument. Xtaqt nirringrazzja wkoll b’mod personali lill-Ombudsman, li għalkemm kien kritiku, ta ħafna pariri tajbin u nirrikkmanda lill-ERA, lill-PA u lil kulħadd sabiex jieħdu nota tax-xogħol li għamel l-Ombudsman. L-Ombudsman huwa entità awtonoma u xogħlu huwa li jikkritika u li jagħmel is-suġġerimenti. Jien naħseb li fir-rapport tiegħu mexa kif għandu jimxi. Finalment nixtieq nirringrazzja lilek, Sur President, għall-mod professjonali li bih qiegħed tmexxi lil dan il-Kumitat għax qed tagħtih importanza u qed tagħmel laqgħat fuq bażi regolari. Fl-esperjenza tiegħi kemm ili fil-Parlament – u issa ili 22 sena – huwa wieħed mill-aktar kumitati li nieħu pjaċir nattendi għax is-suġġetti li tagħżlu sabiex tiddiskutu huma kollha ta’ interess nazzjonali, u għaldaqstant xtaqt nifraħ lilek u lit-team tiegħek. 

IĊ-CHAIRPERSON: Grazzi. Din id-diskussjoni mhijiex se tieqaf hawnhekk. Il-liġi tipprovdi għal diskussjoni ulterjuri fil-Plenarja, però ntlaħaq ftehim bejn il-partiti kollha li l-ewwel tintemm id-diskussjoni f’dan il-Kumitat fuq l-iState of the Environment Report qabel ma tibda fil-Plenarja fejn imbagħad hemmhekk ikunu jistgħu jagħtu l-input tagħhom il-Membri Parlamentari kollha.  Naf ukoll li d-diskussjoni fuq dan ir-rapport se tkompli fil-ġranet li ġejjin bis-saħħa tal-konferneza li se tiġi organizzata mill-ERA. Biex nikkonkludi xtaqt ngħid li punt importanti li semma l-Ombudsman huwa li jekk il-leġiżlatur ma jibbażax id-deċiżjonijiet politiċi tiegħu fuq l-informazzjoni, se jkun qed jagħmel qabża fid-dlam.  Rapport bħal dan – u jien ngħid better late than never – huwa strumentali għalina għax permezz tiegħu nkunu nistgħu nagħmlu deċiżjonijiet aktar infurmati. Huwa tajjeb il-punt li ġie rilevat il-ġimgħa li għaddiet, u ċioè li l-ERA qiegħda tippjana sabiex dan l-eżerċizzju jsir b’mod aktar regolari – nifhem li kull erba’ snin – għax permezz t’hekk dejjem ikollna l-informazzjoni l-aktar aġġornata possibbli li fuqha nistgħu nibbażaw id-deċiżjonijiet tagħna. Nirringrazzjakom. 

ONOR. GODFREY FARRUGIA: Sur President, naħseb li fadal punt ieħor li rridu niddeċiedu bjenietna, u ċioè jekk l-item fuq l-aġenda li għandu x’jaqsam mal-waste management għandux jiġi diskuss f’dan il-Kumitat issa li ddiskutejna dan ir-rapport. Fil-fehma tiegħi naħseb li l-waste management għandu jiġi diskuss anke biex inkunu nistgħu noffru soluzzjonijiet differenti. 

IĊ-CHAIRPERSON: Il-Kumitat għandu numru ta’ talbiet, fosthom magħmula minnhekk stess, Onor. Farrugia, għal diversi diskussjonijiet. Jien ma nsibx problema sabiex il-laqgħa li jmiss – nippruvaw indaħħlu laqgħa oħra qabel naġġornaw għall-btajjel tal-Milied – tkun dwar il-waste to energy, u nkun anke nista’ nagħmel talba lill-Ministru, lill-ERA u lil kull min kien parteċipi fuq il-kumitat li kien ħatar il-Ministru, sabiex jagħtuna l-konklużjonijiet, li jidhirli li issa ttieħdu, u nitkellmu fuq dan is-settur. Nirringrazzjakom. Il-Kumitat huwa aġġornat.

Fl-4:16 p.m. il-Kumitat aġġorna. 
